ՀԻՄՆԱՎՈՐՈՒՄ
Սույն թվականի օգոստոսի 22-ին ք․ Մոսկվայում ստորագրված «Եվրասիական տնտեսական միության անդամ պետությունների հարկային մարմինների միջև անուղղակի հարկերի վճարված գումարների վերաբերյալ էլեկտրոնային ձևով տեղեկատվության փոխանակման մասին» 2009 թվականի դեկտեմբերի 11-ի արձանագրության մեջ փոփոխություններ կատարելու մասին» արձանագրության վավերացման նպատակահարմարության
2023 թվականի օգոստոսի 22-ին ք․ Մոսկվայում ստորագրվել է «Եվրասիական տնտեսական միության անդամ պետությունների հարկային մարմինների միջև անուղղակի հարկերի վճարված գումարների վերաբերյալ էլեկտրոնային ձևով տեղեկատվության փոխանակման մասին» 2009 թվականի դեկտեմբերի 11-ի արձանագրության մեջ փոփոխություններ կատարելու մասին արձանագրությունը (այսուհետ՝ Արձանագրություն) և ուղարկվել է Եվրասիական տնտեսական միության (այսուհետ՝ Միություն) անդամ պետություններ՝ ուժի մեջ մտնելու համար անհրաժեշտ ներպետական ընթացակարգեր անցկացնելու համար։
Արձանագրությունը վերաբերում է Միության անդամ պետությունների հարկային մարմինների միջև տեղեկատվության փոխանակումը կարգավորող նորմերին։ Գործող նորմերում կատարվող փոփոխություններն ուղղված են անուղղակի հարկերի հարկային վարչարարության շրջանակներում կողմերի հարկային մարմինների փոխգործակցության օպերատիվության բարձրացմանը, ինչն իր հերթին դրական ազդեցություն կունենա հարկային հսկողության արդյունավետության և հարկ վճարողների կողմից ավելացված արժեքի հարկի զրոյական դրույքաչափի կիրառման (ակցիզների վճարումից ազատման) օրինաչափությունը հավաստող փաստերի որակի վրա։
[bookmark: _GoBack]Ներկայումս տեղեկատվության փոխանակման իրականացման կարգը նախատեսված է «Եվրասիական տնտեսական միության մասին» 2014թ․ մայիսի 29-ի պայմանագրի (այսուհետ՝ Պայմանագիր) նորմերով՝ հարկերի և վճարների ամբողջական և ժամանակին բյուջե մուտքագրման համար պատշաճ վերահսկողությունն ապահովելու, ինչպես նաև հարկ վճարողների իրավունքները պաշտպանելու նպատակով: Պայմանագրով նախատեսված է, որ կողմերի հարկային մարմինների միջև անուղղակի հարկերի վճարման ամբողջականությունն ապահովելու համար անհրաժեշտ տեղեկատվության փոխանակումն իրականացվում է առանձին միջազգային միջգերատեսչական իրավական ակտին համապատասխան, որով, այդ թվում, սահմանվում են տեղեկատվության փոխանակման կարգը, ապրանքների ներմուծման և անուղղակի հարկերի վճարման մասին դիմումի ձևը, դրա լրացման կանոնները և փոխանակման ձևաչափին ներկայացվող պահանջները: Նման միջազգային նորմատիվ ակտ է հանդիսանում «Եվրասիական տնտեսական միության անդամ պետությունների հարկային մարմինների միջև անուղղակի հարկերի վճարված գումարների վերաբերյալ էլեկտրոնային ձևով տեղեկատվության փոխանակման մասին» 2009 թվականի դեկտեմբերի 11-ի արձանագրությունը։ Նշված արձանագրությունը հիմք է ծառայում Պայմանագրի 18-րդ հավելվածով ներկայացված «Ապրանքների արտահանման ու ներմուծման, աշխատանքների կատարման, ծառայությունների մատուցման ժամանակ անուղղակի հարկերի գանձման կարգի և դրանց վճարման նկատմամբ հսկողության մեխանիզմի մասին» արձանագրության դրույթների իրականացման համար։
Արձանագրությամբ կատարվող փոփոխությունները վերաբերում են կողմերի հարկային մարմինների միջև տեղեկատվության փոխանակման պարբերականության կրճատմանը (տասնօրյա կտրվածքից անցում ամենշաբաթյա կտրվածքի)՝ հարկային տեղեկատվության ստացման և մշակման օպերատիվությունը բարձրացնելու համար։ Արձանագրության մեջ և վերջինիս 2-րդ հավելվածում կատարվող այլ փոփոխություններն ունեն տեխնիկական և խմբագրական բնույթ։ 
Բացի այդ, Արձանագրությունը լրացվում է Հավելված 3-ով, որը սահմանում է Միության անդամ պետությունների բյուջեներ վճարված անուղղակի հարկերի գումարների վերաբերյալ էլեկտրոնային տեսքով տեղեկատվության կազմին և կառուցվածքին ներկայացվող պահանջները։
Ստորագրված արձանագրության վավերացումը պայմանավորված է Եվրասիական տնտեսական միության շրջանակներում համագործակցությամբ, որը բխում է ՀՀ կառավարության 2021 թվականի օգոստոսի 18-ի №1363-Ա որոշմամբ հավանության արժանացած Կառավարության 2021-2026թթ. ծրագրի հավելվածի 1․1 կետի դրույթներից, մասնավորապես՝ ԵԱՏՄ-ի շրջանակներում կառավարությունը շարունակելու է նախաձեռնողական և փոխշահավետ համագործակցության տարբերակների քննարկումները՝ միտված կառույցի ընձեռած հնարավորությունների առավելագույն օգտագործմանը, գործընկեր երկրների միջև առևտրաշրջանառության ծավալների աճին և կոոպերացիաների զարգացմանը։
Ելնելով վերոգրյալից՝ ՀՀ պետական եկամուտների կոմիտեն նպատակահարմար է գտնում 2023 թվականի օգոստոսի 22-ին ք․ Մոսկվայում ստորագրված «Եվրասիական տնտեսական միության անդամ պետությունների հարկային մարմինների միջև անուղղակի հարկերի վճարված գումարների վերաբերյալ էլեկտրոնային ձևով տեղեկատվության փոխանակման մասին» 2009 թվականի դեկտեմբերի 11-ի արձանագրության մեջ փոփոխություններ կատարելու մասին արձանագրության վավերացումը։
